
Astelehena, 2008ko maiatzaren 26a.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

NAFARROAKO GOBERNUA
Gobernuak Kirol Merituaren Urrezko Domina bana eman die Iñaki Ochoa de Olzari eta hura erreskatatzen saiatu ziren mendizaleei

Astelehena, 2008ko maiatzaren 26a.  Nafarroako Gobernuak foru dekretu bana onetsi ditu gaurko bilkuran Kirol Merituaren Urrezko Dominak emateko Iñaki Ochoa de Olza mendizaleari eta Himalaiako mendilerroko Anapurna mendian hura erreskatatzen saiatu ziren alpinistei.

Iñaki Ochoa de Olzaren kasuan, Foru Exekutiboak baloratu du haren ibilbide miragarria, mendiarekiko zaletasun paregabeak markatuta, hainbat “zortzimila” konkistatzera eraman zuena eta alpinismoan zenbait errekor eman ziona. Nafarroako Gobernuaren ustez, Ochoa de Olzaren desagerpenarekin kirolak haren ordezkaririk nabarmenetakoa galtzen du eta, batez ere, pertsona bat, mendiaren ideala bizitzen eta gizatasun balorerik zintzoenak haren bizitzan zehar transmititzen jakin zuena. 
Gaur onetsitako bigarren foru dekretuaren bidez, Kirol Merituaren Urrezko Domina ematen zaie Iñaki Ochoa de Olza erreskatatzen saiatu ziren mendizaleei, izan ere, elkartasun eta kidetasun ikaragarria erakutsi baitzuten beren biziak arriskuan jarriz. Nafarroako Gobernuaren ustez, Horia Colibasanu, André Bolotov, Ueli Steck, Simon Anthamatten, Sergei Bogomolov, Don Bowie, Denis Urubko eta erreskate taldean parte hartu zuten gainerako serpa eta kolaboratzaileek nafarren gogoan egotea merezi dute, erakutsitako eskuzabaltasun eta gizatasunarengatik, izan ere, azken momenturaino Iñaki Ochoa de Olzarekin egon ziren. 
OSASUN DEPARTAMENTUA

Buztintxuriko osasun etxea 6,8 milioi euroren truke egiteko kontratazioa baimendu du Gobernuak
Astelehena, 2008ko maiatzaren 26a. Nafarroako Gobernuak, gaurko bileran, baimena eman dio Osasunbidea-Nafarroako Osasun Zerbitzuko zuzendariari Iruñeko Buztintxuri osasun etxea egiteko eta lanak zuzentzeko kontratua egiteko. Lanen kostua 6,78 milioi eurokoa izanen da, eta zuzendaritzarena, berriz, 113.680 eurokoa. 


Gastua hainbat urtetan eginen dute, honela banatuta: 657.482 euro, 2008ko aurrekontuetatik; 4,74 milioi euro, 2009koetatik; eta 1,5 milioi euro, 2010ekoetatik.
Buztintxuri osasun etxea izen bereko auzoan eginen dute, Iruñean, eta aurreikuspenen arabera, eraikinaren azalera eraikia 4.107 m2koa izanen da. Lanak prozedura irekiaren bidez esleitu zizkioten, 2007ko uztailean, “ASOARQ, Arquitectos Asociados” arkitektura enpresari. 
Eraikina berria izanen da, eta bertan egonen dira Buztintxuri, Artika eta Artiberri II-ko Oinarrizko Osasun Eskualdeko Lehen Mailako Artapeneko Zentroa, Emakumeak Artatzeko Zentro bat, eta Adimen Osasunerako Zentro bat. 

Iruñeko Udalak O-NOZri eman dion lursail batean eginen dute (2.100 m2). Lursaila enparantza publiko handi batean dago, oinezkoentzako gune batean. Eraikinaren aurrealdeak enparantza horri eta Gipuzkoa hiribideari begira egonen dira. 
Osasun etxeak hiru solairu izanen ditu. Behe solairuan Adimen Osasunerako Zentroa egonen da. Bertara enparantzatik bertatik sartu ahal izanen da, eta ez du loturarik izanen eraikineko gainerako guneekin. Hamabi kontsulta gela eta bulego, taldeetarako hiru areto, eta sostengurako eta langileentzako hainbat lokal izanen ditu. Behe solairuaren azalera erabilgarria 1.268 m2koa izanen da. 
Lehenengo solairuari dagokionez, sarbidea Gipuzkoa hiribidetik izanen du, eta bertan Lehen Mailako Artapeneko Zentroa egonen da. Emakumeak Artatzeko Zentroa, berriz, bigarren solairuan egonen da, eta biek sarbide bera izanen dute. 

Lehen Mailako Artapeneko Zentroak medikuntza orokorreko hemezortzi kontsulta gela, pediatriako sei kontsulta gela, larrialdietarako bi areto, kirurgia txikiko kontsulta gela bat eta ateratzeak egiteko beste bat, eta artapena eta sostengua eskaintzeko lokalak izanen ditu. Beste bi kontsulta gela ere aurreikusi dituzte, etorkizunean sor daitezkeen beharrizanetarako. Lehenengo solairuaren azalera erabilgarria 1.527 m2koa izanen da.
Emakumeak Artatzeko Zentroak, azkenik, sei kontsulta gela, hezitzailearen bulegoa, eta kirurgiako kontsulta gela bat izanen ditu. Solairu berean erabilera anitzeko areto bat egonen da, osasun hezkuntzako jarduerak, erditzeko prestakuntza etab. egiteko. Ere berean, langileentzako hainbat lokal ere egonen dira bertan. Bigarren solairuaren azalera erabilgarria 817 m2koa izanen da.
OSASUN DEPARTAMENTUA

Gobernuak baimena eman du Nafarroako Ospitalerako behin-behineko moduluak erosteko

Zaintzako medikuentzako bulegoak, aldagelak eta logelak egiteko erabiliko dituzte, C pabiloiko lanak egiten dituzten bitartean 

Astelehena, 2008ko maiatzaren 26a. Nafarroako Gobernuak, gaur, baimena eman dio Osasunbidea-Nafarroako Osasun Zerbitzuko zuzendari kudeatzaileari zaintzako medikuentzako bulegoak, aldagelak eta logelak egiteko behin-behineko moduluak erosteko kontratua egiteko. Moduluak Nafarroako Ospitaleko C pabiloiko lanak egiten dituzten bitartean erabiliko dituzte. 
Xede horretarako, hainbat urtetako gastua baimendu du. Guztizko zenbatekoa 416.160 eurokoa izanen da, honela banatuta: 41.616 euro, 2008an, eta 124.848 euroko hiru partida, 2009, 2010 eta 2011ko aurrekontuetatik.
Nafarroako Ospitaleko C pabiloiko proiektua lanak esleitzeko azken fasean dago, eta aurreikuspenen arabera, erabakia ekaineko lehenengo hamabostaldian hartuko dute. Lanak irailean abiatuko dituzte, eta hiru urte iraunen dute. 

Behin-behineko moduluetan ez dute ezarriko gaixoak artatzeko zerbitzurik, eta lanek dirauten bitartean ere Ospitaleko eraikinetan eskainiko dituzte. Lehenago esan dugunez, behin-behineko moduluetan osasun langileentzako gela osagarriak baino ez dituzte eginen. 
FAMILIA, GAZTERIA, KIROL ETA GIZARTE GAIETAKO DEPARTAMENTUA

Gobernuak baimena eman du mendekotasunen bat duten pertsonak telefonoz artatzeko zerbitzua kontratatzeko
Astelehena, 2008ko maiatzaren 26a. Nafarroako Gobernuak, gaurko bileran, baimena eman dio Nafarroako Mendekotasun Agentziako zuzendari kudeatzaileari mendekotasunen bat duten pertsonei Kortesiazko Telefono Zerbitzua eskaintzeko kontratua egiteko. 

Artapen kontratua 2008an eta 2009an egonen da indarrean, eta 2012ra arte luzatu ahal izanen dute. Ordura arteko kontratuaren balioa, kalkuluen arabera, 1,25 milioi eurokoa izanen da. Xede horretarako, Gobernuak honako gastu hauek baimendu ditu, gaur: 181.466,14 euro, 2008rako, eta 318.343,45 euro, 2009rako, urte bakoitzeko aurrekontuetatik.

Kortesiazko Telefono Zerbitzua Nafarroako Mendekotasun Agentziak eskaintzen du. 2007an, 7.163 pertsona artatzen zituen. Zerbitzuak, telefono deien bidez, erabiltzaileen eta ahaideen egoeraren jarraipena egiteko balio du, eta hartara, bizi-kalitatea etxean bertan hobetzea ahalbidetzen du. Ahaideen edo gertukoen sostengurik ez dutenei, etxetik ateratzeko zailtasunak dituztenei, edo patologia arriskutsuak dituzten eta bakartuta bizi diren adinekoei zuzenduta dago. 
Zentzu horretan, Kortesiazko Telefono Zerbitzuaren helburuak honako hauek dira: norberaren burua baliatzeko gauza ez diren pertsonei etxean egoteko aukera ematea; segurtasuna eskaintzea; euren bizi-kalitatea hobetzeko informazioa bildu eta trukatzea: prebentzio eta artapen jarduerak sustatzea; norberaren burua zaintzeko ohituren jarraipena egitea (sendagaiak, laguntza eta beste batzuk); eta zerbitzuaren erabiltzaileei gainbegiratze teknikoa eskaintzea, gizarte artapeneko zerbitzuekiko konexio mekanismoei dagokienez (abisua emateko medailoi, telefono aparatua). 

Onuradunak
Telefono zerbitzuaren erabiltzaileak dira Mendekotasun Egoeran dauden Pertsonen Artapenari eta Autonomia Pertsonalari buruzko Legean eta Gizarte Zerbitzuei buruzko 15/2006 Foru Legean onuraduntzat xedatuta daudenak. Zehazki, onuradunek baldintza hauek bete behar dituzte: espainiarrak izatea edo Estatuan edo Foru Komunitateko edozein herritan gutxienez ere bi urtez bizi izatea, legez, eskaera egin aurretik; eta Administrazioak aitortu izatea III. graduko mendekotasuna (mendekotasun handia, 1. edo 2. mailan), edo II. graduko mendekotasuna dutela (mendekotasun larria, 1. edo 2. mailan), apirilaren 20ko 504/2007 Errege Dekretuan xedatutakoarekin bat.
Honako hauek ere zerbitzuaren onuradun izan daitezke (Mendekotasun Egoeran dauden Pertsonak Artatzeko Legeak babesten ez baditu ere): 65 urtetik gorakoak, bakarrik bizi direnak eta egunaren gehiengoa bakarrik egiten dutenak, arrisku egoeran (gizartearen eta osasunaren ikuspuntutik), patologiaren bat izateagatik etengabeko eta gertuko kontrola behar duten pertsonak, edo autonomia pertsonal mugatua duten elbarriak. 

Zerbitzuaren ezaugarriak
Kortesiazko Telefono Zerbitzuak erabiltzaileekin harremanetan egotea ahalbidetzen du, telefono bidez, egunean, astean, hamabostean edo hilean behin, artapen proposamenaren eta erabiltzailearen nahiaren arabera. Gainera, gorabeheren jarraipena egin daiteke (matxurak, abisuak, SOS Nafarroari egindako deiak). Zerbitzua 7:30etik 20:00etara eskainiko dute, etenik gabe, astelehenetik ostiralera, Sanferminetako astea, abenduaren 24a (Gabon gaua), abenduaren 31 (Gabon zaharra), eta urtarrilaren 5a (Errege bezpera) salbu (egun horietan, 14:00etara arte). 

Xede horretarako, langune bakoitzak telefono linea bat, esku libreko sistema duen telefono bat, operadore osoa, inprimagailua (bakarra langune osorako), SOS Nafarroarekiko konexioa, eta Interneterako konexioa (ADSL) izan beharko ditu. Langunean koordinatzaile batek eta sei operadore teknikarik jardun beharko dute. Zerbitzua bi hizkuntzatan eskainiko dute, euskaraz eta gaztelaniaz.  
FAMILIA, GAZTERIA, KIROL ETA GIZARTE GAIETAKO DEPARTAMENTUA
Pertsona Gorren Elkartearendako dirulaguntza onetsi da zeinu-mintzairaren interpreteak kontratatzeko

2007an Elkarteak 1.172 zuzeneko zerbitzu egin zuen zeinu-mintzairaren interpreteekin, eta 27.556 lagunek onura atera zuten
Astelehena, 2008ko maiatzaren 26a.  Gobernuak 50.000 euroko dirulaguntza onetsi du gaurko bilkuran Nafarroako Pertsona Gorren Elkartearentzat (ASORNA), zeinu-mintzairaren interpreteen programa 2008an zehar aurrera eramateko. Erabaki hau gauzatzeko hitzarmen bat sinatuko dute Nafarroako Mendekotasun Agentziak eta Elkarte onuradunak. Azken honek osoko laguntza eskaintzen die Foru Komunitateko pertsona gorrei. 
1963tik ASORNAk zeinu-mintzairaren interpreteen zerbitzua mantentzen du eta ekitaldi publikoetan entzule gisa parte hartzeko edo gestio pribatuak egiteko jasotzen diren eskariei erantzuna ematen die. Modu horretan gorrak berdintasun baldintzetan parte hartzen ahal du gizarte ekitaldietan. Beren zerbitzua emateko, interprete hauek erabiltzailearekin batera joaten dira ekitaldietara edo gestioak egitera eta zerbitzu barrenean telefono deiak ere sartzen dira.

2007an 1.172 zuzeneko zerbitzu egin ziren zeinu-mintzairaren interpreteekin, eta guztira entzumen urritasuna duten 27.556 onuradun izan ziren, %100 gehiago aurreko urtearekin alderatuta.

HEZKUNTZA DEPARTAMENTUA
Gobernuak Euskararen Foru Legea aldatzeko proposamena aintzat jotzearen aurka agertu da
Astelehena, 2008ko maiatzaren 26a.  Nafarroako Gobernua Euskararen Foru Legea aldatzeko proposamena aintzat hartzearen aurka agertu da eta hala jakinaraziko dio Parlamentuari. Proposamena Nafarroako Ezker Batua Parlamentuko kideen elkarteak aurkeztua da eta haren helburua Euskararen Foru Legearen 5. artikuluaren b) puntua aldatzea da. Foru Legearen proposamenak eskualde mistoan sartu nahi ditu Iruñerriko Aranguren, Galar eta Noain/Elortzibarreko udalerriak, orain aipatu artikuluak ezartzen duenez eskualde ez euskaldunean daudenak .
Proposamena Foru Diputaziora igorri zen hark bere iritzia eman zezan, ea aintzat hartzen zuen ala ez, eta ea aurtengo ekitaldian kredituen handitzea edo aurrekontu diru-sarreren gutxiagotzea suposatzen duen ala ez. Nafarroako Gobernuak erantzun arrazoitua jakitera eman behar zuen hamabost eguneko epean, Parlamentuko Aldizkari Ofizialean argitaratu zenetik kontatzen hasita.

Horregatik Gobernuak ez du aintzat hartu lege proposamen hau, izan ere, ikerketa baten bidez udalerri hauetako errealitate soziolinguistikoa ezagutzeko Parlamentuak informazioa jaso bazuen ere, Gobernuak ez du nahikotzat jotzen. Hori dela-eta, beste inkesta bat egin nahi du 2008. urtean zehar Nafarroa osoko informazio soziolinguistikoa jasotzeko. Beraz, aipatu udalerrietan ere eginen da eta behar bezalako informazioa jasoko da Nafarroako Gobernuari aukera emanen diona egoera soziolinguistikoa ezagutzeko eta egokitzat jotzen diren ekimenak egiteko.
HEZKUNTZA DEPARTAMENTUA
Euskarabidea/Instituto Navarro del Vascuence izanen da erakunde autonomoaren izen berria
Astelehena, 2008ko maiatzaren 26a.  Euskararen Nafar Institutua/Instituto Navarro del Vascuence Nafarroako Foru Komunitateko erakunde autonomoak izena aldatu eta aurrerantzean Euskarabidea/Instituto Navarro del Vascuence deituko da. Horrela erabaki du gaurko bilkuran Nafarroako Gobernuak aipatu Institutuko zuzendaritza organoak eta Euskararen Nafar Kontseiluak izen berriaren inguruan duten iritzia jaso eta gero.

Foru Administrazioko Administrazioaren Legearekin bat etorrita, erakundea autonomoak Nafarroako Gobernuak onetsitako foru dekretuaren bidez sortzen dira eta euren estatutuak modu berean aldatzen dituzte. Beraz, Gobernuak araua aldatzea onetsi du erakundearen izen berria onartzeko xedez.
HEZKUNTZA DEPARTAMENTUA
Unibertsitatekoak ez diren irakasleen borondatezko erretiro prima gaurkotu da 
Astelehena, 2008ko maiatzaren 26a.  Nafarroako Gobernuak erabaki bat hartu du gaurko bilkuran garaia baino lehenago erretiratzeko eskaera egiten duten unibertsitatetik kanpoko irakasleen borondatezko erretiroaren sari osagarriaren zenbatekoa gaurkotzeko. Finkatutako igoera %2koa da, alegia, Nafarroako Aurrekontu Orokorren Foru Legeak funtzionarioen soldatan 2008. urterako definitu duen igoera bezalakoa.
Unibertsitatetik kanpoko langile irakasleendako sari osagarri hau martxoaren 23ko 6/2007 Foru Legearen bidez finkatu zen funtzionarioaren adina, zerbitzu urteak eta kidegoa kontutan edukita. Lege hark ere saria jasotzeko baldintzak ezarri zituen: “Funtzionarioek beren funtzionario izaerari uko egiten badiote edo erretiroa borondatez hartzen badute 60 urtetik gora dutela eta zerbitzuan 28 urte eginda (…) Foru Komunitateko administrazioak borondatezko erretiro-sari bat emanen die; ezarritako ohiz kanpoko eskersariaren osagarri izanen dena”.
Legeak beste baldintza batzuk ezartzen zituen: funtzionarioari eskatuko zaio aldez aurretiko erretiroa eskatzen duen urteko abuztuaren 31ren aurreko sei urteetan Nafarroako Foru Komunitatean kokaturiko ikastetxeetako plantilletako lanpostuetan jardunean egon izana jarraian, edota, eskatutako zerbitzualdi horren barrenean, zerbitzu berezietan egon izana, organikoki edo eginkizunei dagokienez, Nafarroako Foru Komunitateko hezkuntza administrazioaren menpe dagoen lanpostu batean, edo eszedentzia berezian ere.

Azkenik, legean zehazten zenez, Nafarroako Gobernuak borondatezko erretiro-sariaren zenbatekoa urtero igoko du Nafarroako administrazio publikoen zerbitzuko funtzionarioen eta estatutupeko langileen lansariak igotzen diren neurri berean.
EKONOMIA ETA OGASUN DEPARTAMENTUA
BEZaren legea aldatu da %7ko tasa murriztua duten eraikin-errehabilitazio kasuak handitzeko xedez 
Astelehena, 2008ko maiatzaren 26a.  Nafarroako Gobernuak legegintzako foru dekretua onetsi du, Balio Erantsiaren gaineko Zergari (BEZ) buruzko abenduaren 30eko 19/1992 Foru Legea aldatzen duena, eraikinen errehabilitazio kontzeptua handitzeko xedez. Neurri honen bidez, onuradun kopuru gehiagoarengana hedatuko da %7ko tasa murriztua, %16 ordaintzeko ordez.
Neurria hartu izan da Estatuarekin tributuak harmonizatzeko eta haren helburua da foru araudia egokitzea, jarduera ekonomikoa bultzatzeko neurrien apirilaren 21eko 2/2008 Errege Lege Dekretuan sartutako aldaketak kontutan hartuta. Aipatu Errege Lege Dekretua eraikuntza jarduera erraztea da eta hazkuntza ekonomikoa eta enplegua bultzatzea.
Aldaketa nagusiak

Aldaketak eraikin errehabilitazio kontzeptuari dagozkio hiru aspektu zehatzetan.
Lehenik, eraikinen zoruaren balioa ez da kontutan hartuko errehabilitazio obraren osoko kostuak eraikinaren balioaren %25a gainditzen duen zehazteko. Aipatu portzentajea eskatzen den gutxieneko muga da %7ko tasa murriztua aplikatu ahal izateko. Azken urteotan izandako lurzoruaren prezio igoera garrantzitsuak igoera nabarmena ere ekarri du tasa murriztua aplikatzeko errehabilitazioek izan behar zuten aurrekontu gutxienezkoan.

Bigarrenik, modu zehatzagoan finkatzen da eraikinen balioa, errehabilitazio operazioen kostuarekin konparatzeko erabiltzen dena. Gaur egun, erosketa prezioa eta benetako balioaren kontzeptuak erabiltzen dira. Aurrerantzean, benetako balioaren ordez “merkatuko balioa” erabiliko da.
Azkenik, Argi eta garbi ezartzen da zein kasutan errehabilitazio kostua alderatuko den eraikinaren erosketa prezioarekin eta zeinetan eraikinaren merkatuko balioarekin. Lehenbiziko hipotesia aplikatuko da eraikina errehabilitazio obrak hasi aurreko bi urteetan zehar erosi denean. Bigarren alderaketa aplikatuko da erosketa aipatu diren aurreko bi urte horiek baino lehenago egiten denean eta merkatuko balio izanen da errehabilitazio obrak hasten diren momentuan eraikinak izanen duena.
LURRALDEAREN ANTOLAMENDU ETA ETXEBIZITZA DEPARTAMENTUA
Agoitz, Urraulbeiti eta Irunberri goi presioko urez hornitzeko Proiektu Sektoriala (OIV eta V. Fasea) onetsirik
Astelehena, 2008ko maiatzaren 26a.  Nafarroako Gobernuak “Agoitz, Urraulbeiti eta Irunberri Udalerrien borondatezko elkartea goi presioko urez hornitzeko” Udalez gaindiko Proiektu Sektoriala (IV eta V. Fasea) onetsi du gaurko bilkuran. Proiektua Agoizko Udalak sustatua da, haren izenean eta Urraulbeiti eta Irunberriko Udalen izenean.
Proiektatu diren obrek hainbat tutueri eta tutu-adar aurreikusten dituzte eta haien bidez, bere garaian egin zen eroanbide nagusitik abiatuta, hainbat populazio gune hornituko da.

LURRALDEAREN ANTOLAMENDU ETA ETXEBIZITZA DEPARTAMENTUA
Gasbideen hainbat tarte egiteko proiektuak Proiektu Sektorial deklaratu dira
Astelehena, 2008ko maiatzaren 26a.  Nafarroako Gobernuak hiru erabaki hartu ditu ondoko proiektu hauek Udalez gaindiko Proiektu Sektorial deklaratzeko: “Gasbidearen Sesma-Lerin APA adarra”, “Gasbidearen Larraga-Berbintzana-Miranda de Arga APA adarra” , eta “Larraga-Los Arkos APB gasbidea”.
Hiru proiektu hauen espedienteak jendaurrean jarriko dira hilabeteko epean eta aldi berean audientzia emanen zaie proiektuek ukitutako udalei. Horretarako, espedienteak kontsultagai izanen dira interesatuentzat Lurraldearen Antolamendu eta Etxebizitza Departamentuan (Armada etorbidea, 2, 3. maila, Iruñean). Aipatu epean zehar nahi adinako alegazio aurkezten ahal dira.
BERRIKUNTZA, ENPRESA ETA ENPLEGU DEPARTAMENTUA
Energia Berriztagarrien Planak Nafarroan aurreikusten dituen laguntza publikoko jarduerei buruzko lankidetza hitzarmen bat IDAErekin egitea onetsi da
Astelehena, 2008ko maiatzaren 26a.  Nafarroako Gobernuak Lankidetza hitzarmen bat onetsi du Berrikuntza, Enpresa eta Enplegu Departamentuak eta Energiaren Dibertsifikazio eta Aurrezkirako Institutuak (IDAE) sinatzeko, Energia Berriztagarrien Planak Foru Komunitateko lurraldean 2008an aurreikusten dituen laguntza publikoko jarduerak definitu eta martxan jartzeko helburuz.
Hitzarmen honen barrenean, IDAEren aurrekontua 665.851 eurokoa da eta lehentasuna duten ondoko arlo hauetan erabiliko da: tenperatura baxuko eguzki-energia termikoa, instalakuntza hibridoak, biomasa + eguzki-energia; eta eguzki fotovoltaikoa isolatua eoliko-fotovoltaiko mistoa. Aipatu zenbatekoari 166.463 euro gehitu behar zaio biogas lortu eta aprobetxatzeko instalakuntza txikietarako eremu osagarriarentzat.
LANDA GARAPENEKO ETA INGURUMENEKO DEPARTAMENTUA
700.000 euroko gastua egiteko baimena eman dute nekazari gazteei lehen instalazioak ezartzen laguntzeko  
Astelehena, 2008ko maiatzaren 26a.  Nafarroako Gobernuak baimena eman dio Landa Garapeneko eta Ingurumeneko departamentuari 700.000 euroko hainbat urtetarako gastua egiteko Nekazari gazteek lehen instalazioa egin dezaten laguntzeko.

Aipatu zenbatekotik 383.394 euro 2008ko ekitaldiari dagozkio eta 320.000 euro 2009. urteari. Onuradun bakoitzak 40.000 euroko saria jasotzen ahalko du gehienez ere, eta 15.000 euro gehiago maileguen interes tasaren puntuen hobari gisa.
LANDA GARAPENEKO ETA INGURUMENEKO DEPARTAMENTUA
Nafarroako Gobernuak 1,28 milioi euro gehiago inbertituko du nekazaritzako ustiategien modernizazioan
Astelehena, 2008ko maiatzaren 26a.  Nafarroako Gobernuak baimena eman dio Landa Garapeneko eta Ingurumeneko  Departamentuari 1,28 milioi euroko hainbat urtetarako gastua egiteko nekazaritza ustiategien modernizatzeko laguntzetan. 
Onetsitako gastua honelaxe banatuko da: 257.292 euro 2008. urtean, 385.938 euro 2009. urtean, eta 643.231 euro 2010. urtean. Gastu berri hau onetsi da beste 20 eskari jaso izan direlako.

KULTURA ETA TURISMO DEPARTAMENTUA
2008-2010 aldiko Done Jakue Bidearen Departamentuarteko Batzordea eratu da
Astelehena, 2008ko maiatzaren 26a.  Nafarroako Gobernuak erabaki bat hartu du gaurko bilkuran 2008-2010 aldiko Done Jakue Bidearen Departamentuarteko Batzordea eratzeko.
Batzordeko burua Kultura eta Turismo kontseilaria izanen da  eta kideen artean hainbat zuzendari nagusi eta Euskarabideko zuzendaria izanen dira. Batzordearen helburua 2008-2010 aldirako Bidearen Departementuarteko Plan Globala egitea da
LEHENDAKARITZA, JUSTIZIA ETA BARNE DEPARTAMENTUA
Foruzaingoarendako 19 ibilgailuren hornidura onetsi da 1,13 milioi euroko gastuarekin
Astelehena, 2008ko maiatzaren 26a.  Nafarroako Gobernuak baimena eman dio Ekonomia eta Ogasun kontseilariari finantza-errentamendu kontratu bat egiteko, renting modalitatean, 2008-2010 aldirako Foruzaingoaren parkea handituko duten 19 ibilgailu eskuratzeko. Gastua 1.132.000 eurokoa da eta hainbat urtetan egitekoa.

